
Մեծ քաղաքը (1960)

Անձրեւ


Թիւնէլ չէք կրնար նստիլ

Հէք անձրեւի կաթիլներ

Պատերազմի հարուստի տուն չէք կրնար մտնել

Փարթամ տան տանիքը չի վազեր որ



Ես եւ նմաններս զձեզ կը սիրենք

Առատութիւն կը բերէք

Հացին քիլոն կʼաժաննայ



Սակայն քուն ունիմ

Գոնէ բարձիս վրայ մի կաթիք




Թաղ


Ես իմ թաղիս քերթողն եմ

Լեզուս աղքատ է թաղեցիներուս նման

Տաղերուս միակ հարստութիւնը կը կազմեն

Թաղեցիներուս հոգերը



Կը սիրեմ թաղիս բնակիչները

Անոնք լիալուսինը չտեսնելու չափ կոյր

Զեփիւռին երգը չիմանալու չափ խուլ են

Համր են անոնք

Իրենց ապագային մասին խօսիլ չկարենալու չափ

Իսկ ես աղքատ լեզուովս կրնամ երգել Որփէոսի նման



Որովհետեւ պատկերներս ունին թաղեցիներուս երազները

Գոյն գոյն երազները

Լոյս լոյս երազները



Նորածինին նման զոց մի պահէք — բարեկամներ — ձեր աչքերը



Ամէն թաղ իր երազը ունի

Ամէն մարդ իր երազը ունի

Օր պիտի գայ — պիտի տեսնէք

Ամէն ինչ իրական է դարձեր

Աւելի առոյգ պիտի երգեն ոչ միայն քերթողները

Այլ բոլոր մարդիկը միաբերան




Մարդու միս

			Սարգիս Պօղոսեանին







Երբ երկու կողմը շէնքեր շինեցին

Փողոցը ծնաւ



Մեծ էին շէնքերն — այնպէս հոյակապ — որ երբ հարցուցին

Փողոց չեմ ըսաւ — պողոտայ եմ ես



Եւ ալ ամէն օր մեծ մարդիկն ըսես թէ ինքնաշարժերն

Իրենց շքեղութեամբ զայն փայփայելէն անցան ու գացին



Փողոցը կրեց հոսանքն այդ հարուստ — զարդերն այդ փարթամ



Իր մորթին վրայ — գոհարներու պէս



Կարծես ամէն ինչ — արագ ու փայլուն — տօնական էին

Պերճանքը ճանչցաւ



Եկան ու գացին — հետքերն ալ տակաւ կորսուեցան միշտ

Մէկ բան չմոռցաւ



Թէ օր մʼալ մարդ մը բոպիկ ոտքերով անցաւ տատամսոտ

Այդ օր պողոտան մարդու միս ճանչցաւ




Կամուրջին վրայ


Կիկօ կամուրջին վրայ է

Շոգենաւը տիւթ կʼընէ կʼերթայ

Կիկօ բազրիքին յենած կը նայի



Ամէն շոգենաւ գալուն Կիկօ կʼուրախանայ

Կամուրջին վրայ է Կիկօ

Քիթը վեր վեր կը քաշէ

Մարդիկ կու գան — մարդիկ կʼերթան

Կիկօ կամուրջին վրայ է



Շոգենաւը տիւթ կʼընէ կʼերթայ




Թաղը


Բոլոր տուները իրարու կը նմանին

Բոլոր տնեցիներն իրարու

Խորթ աչքով մի նայիք Կիկոյին

Ան իր թաղին մէջ ՍԻՒՍԻՒ ԿԻԿՕ է



Թաղն ըսես թաղի չի նմանիր

Տունն ըսես տունի չի նմանիր

Կիկոն ըսես Միւսիւի չի նմանիր

Ասիկա տարօրինակ աշխարհ մըն է



Ունի չունի թաղը փերեզակ մʼունի

Ունի չունի հինգ վեց ճախարակ ունի

Թաղեցիներն ըսես տուն ունին տեղ չունին

Ունին չունին գէշ աղէկ գործ մը ունին



Սակայն խորթ աչքով մի նայիք Կիկոյին

Ունի չունի «Միւսիւ»ութիւն մը ունի




Սերենատի պէս


Բարի սիրուհիի մը նման

մառախուղը թեւերուն մէջ է առեր Կիկոն



Երբ ամենուրեք խոնաւ է գիշերանց

խոնաւ — կայմերը կամ Կիկոյի յիշատակները —

պէտք է բոլոր լամբարները մտերմաբար բարեւել

պէտք է փայփայել Կամուրջին բազրիքները

յետոյ կծկուիլ մառախուղին ծոցին



Մառախուղը — բարի մառախուղը որ թեւերուն մէջն է առեր ամէն ինչ

ամէն ինչ — կայմերը Կղզիները կամ Կիկոն

բարի սիրուհիի մը նման կʼըսէ

Ի՞նչ բան կայ աւելի հաւատարիմ

քան մեծ վիշտ մը — առանձնութեան մէջ —



— Կիկօ կʼերազէ —

Բարի սիրուհիի մը նման

մառախուղը թեւերուն մէջ է առեր Կիկոն




Ահմէտ Էֆէնտի փողոցը


Կիկօ կը վախնայ Ահմէտ Էֆէնտի փողոցէն անցնելու

Ահմէտ Էֆէնտի փողոցը մութ է

Մութին համբուրուող զոյգեր կան



Կիկօ կը վախնայ Ահմէտ Էֆէնտի փողոցէն անցնելու

Իր առանձնութիւնը միտքը կʼիյնայ




Բարեկենդան


Երկինքէն մուչինաներ կʼիյնան

Ծառերէն մուչինաներ կʼիյնան

Բարձր բարձր շէնքերէն

Կիկոյի մանկութեան օրերէն

Սալայատակի քարերէն մուչինաներ կը ցատկեն



Մուչինա մուչինա

Մուչինաները բոլորը մէկ Կիկոն կը ծափահարեն

— Գոյն գոյն կարկտան

Երկու մատ մօրուք

Կիկոն մուչինա են կարծեր —




Դիմակաւոր պարահանդէս Կիկոյի եւ մարդոց համար


Խնդացող մարդու դիմակ մʼէ առեր

Զրկանքով բանուած դէմքին անցուցեր

Եւ ինքնավստահ

Աղուոր օրերուն գալուն սպասեր



Խլեր այնպիսի անհուն կարօտով

Դիմակն — ուժգնօրէն երեսն անցուցեր

Դիմակին ծիծաղն երեսն է ելեր



Ու Կիկէ հիմա

Ծիծաղուն կեցեր իր օրերուն առջեւ

Համարձակօրէն

եւ ուրախացեր եւ ուրախացեր




Սդրիփ — դիզ


ՆԱԽ հագուիլ պէտք է

ՅԵՏՈՅ արուեստով հանուելու համար



Կիկօ արուեստը սորվեր է ՇԱՏՈՆՑ

ՀԻՄԱ հագուստին կը սպասէ




Տարբերութիւն


Կիկօ աչքերուն ակնոց է առեր

Ուր որ կը նայի կապոյտ կը տեսնէ

Երկինքը կապոյտ — ծովերը կապոյտ

Սիրած աղջկան աչքերը կապոյտ

Ուր որ կը նայի կապոյտ կը տեսնէ



Ակնոցը քթին չորս դին կը նայի —

Կʼըսես ծովերը կապոյտ էին միշտ

Կʼըսես երկինքը կապոյտ էր արդէն

Չի հաւատար որ — նոր տեսայ կʼսէ

— Ակնոցը քթին չորս դին կը նայի



Կիկօ աչքերուն ակնոց է առեր

ՀԻՄԱ կապոյտը կապոյտ կը տեսնէ




Կիկօ մեռաւ


Բացօթեայ շատ պառկեցաւ

Թող քիչ մըն ալ հողին տակ քնանայ



Հանգիստ իր կոշիկներուն




Հողի մասին


Հողը շատ կը սիրէր —

Երկինքէն ինկած աստղի մը պէս էր Կիկօ

կʼուզէր գիրկ գիրկի պառկել հողին հետ

կʼուզէր հողը գրկել — գրկել հիանալ

մեռաւ — հասաւ մուրատին



Սակայն — չեմ գիտեր ինչու — աստղերը կու լան

Կամուրջը կու լայ

— Ողջութեանը Կիկօ ուրիշ մտերիմ չունեցաւ —




Զերօ


Մէկ անգամ մէկ մէկ

Մէկ անգամ Կիկօ զերօ



Երկու անգամ մէկ երկու

Երկու անգամ Կիկօ զերօ



Տասն անգամ մէկ տասը

Տասն անգամ Կիկօ զերօ



Հարիւր անգամ մէկ հարիւր

Հարիւր անգամ Կիկօ մենք




Երկու


Երկնքին մէջտեղ — արեւուն պոչին —

Խոշոր — շատ խոշոր «Երկու» մը գծեմ

Արիւնով գծեմ — քրտինքով գթեմ

Հոգ չէ — թող խոշոր «Երկու» մը գծեմ

Այս առանձնութեան վերջն եկաւ ըսեմ




Տաղ


Փոքր բաներով

Երջանկութեան մեծ տաղեր իմանալ

Մութ ճամբաներով

Լապտեր մը տեսնել ու երջանկանալ



Մանր յանգերով

Կեանք մʼամբողջ ապրիլ երգել ու պարել

Հսկա՞յ զանգերով

Միայն կը կարծեն ժպիտ նկարել



Մինչդեռ ես ու դուն

Որ չենք կորուսեր պարզութիւնն անյուշ

Նախնական մարդուն —

Գիտենք աստղերուն տակ նստած — անոյշ



Փոքր բաներով

Երջանկութեան մեծ տաղեր իմանալ

Մութ ճամբաներով

Լապտեր մը տեսնել ու երջանկանալ




Ռօնտօ գարնան վրայ


Կաքաւ կաքաւ կաքաւիկ

Լայնչի լուսնակ լար մահիկ

Պարող պարիկ պարով պար

Զեփիւռ բարբառ լոյս բարբառ

Ցօղ ցօղ այգուն խոնաւիկ

Շող շող արփին խամաճիկ

Բարունակէ բարունակ

Երազ տաղ տաղ մանկունակ

Շորիկ շորիկ խատուտիկ

Շոգ շոգ երկինք կապուտիկ

Մազիդ շիւղ շիւղ մանուշակ

Աղուոր աղջիկ անուշակ

Մարդին մարմանդ պար արտին

Գառին եզան պարարտին

Շող շող արփին խամաճիկ

Կաքաւ կաքաւ կաքաւիկ




Սիրերգութիւն


Սեւ հագնիմ

Ամպ հագնիմ անձրեւ հագնիմ

Ցաւը սրտիկս է այրեր

Աշնան չոր տերեւ հագնիմ



Հուր ժողվեմ

Իմ սիրածէս լուր ժողվեմ

Հուրը զոզնան ու երթան

Ես նստիմ փրփուր ժողվեմ



Լուռ քալեմ

Ցաւը սրտիս ծուռ քալեմ

Երբ հանդիպիմ սիրածիս

Ալ հարց չտամ ուր քալեմ



Լոյս իյնայ

Աչքերուն թող յոյս իյնայ

Այդ աչքերովն երբ նայի

Նայուածքը հոգւոյս իյնայ



Հով ըլլամ

Հովուն պէս գինով ըլլամ

Սիրտս զարնէ խենթի պէս

Երբ սիրածիս քով ըլլամ



Տօն ըլլայ

Իմ սիրածս հոն ըլլայ

Ծաղիկը շուտ կը  թոռմի

Սիրածս կոկոն ըլլայ



Գինի տամ

Մարդ չտեսնէ գաղտնի տամ

Վարդ այտերը կարմրնան

Համբուրեմ երանի տամ



Տուն մտնեմ

Տան սեմէն ժպտուն մտնեմ

Գըլուխս դընեմ ուսին

Ու երջանիկ քուն մտնեմ



Երազիս

Աստղ մը գայ նստի սազիս

Ես այդ սազով տաղ ըսեմ

Աստղերը թող լսեն զիս



Եար ըսեմ

Սիրածիս գոհար ըսեմ

Թէ մեռնիմ լայ ետեւէս

Ողջննամ մի լար ըսեմ




Նախատօնակ


— Մինչդեռ հոգիս կը վերածնի իւրաքանչիւր սիրոյ հետ —

Որքան տխուր է գիտնալ

թէ սէրերն ալ

թէ սէրերն ալ կը մոխրանան ակամայ



Որքան դժուար է գիտնալ

ու — չսիրել — չսիրել —



— Մինչդեռ հոգիս կը վերածնի իւրաքանչիւր սիրոյ հետ —




Նախզգուշութիւն


Պատին վրայ մահազդներ կան փակցուած

Մէկը կու գայ — մեռնողներուն կը նայի

Իր անունը կը փնտռէ




Նախայարձակ


Իրաւ է թէ ակնթարթի մը չափ իսկ

տարբերութիւն չկար — բայց



Իմ մենութեան պահերուս

Ես կը սիրեմ դեռ խորհիլ



Թէ այդ գիշեր երբ շատոնց

Մարեր էին լոյսերը մեծ քաղաքին



Նախ դո՞ւն էիր թէ նախ ես

Իր շրթները անուշօրէն երկարող —



Իրաւ է թէ ակնթարթի մը չափ իսկ

տարբերութիւն չկար բայց —




Նախախնամութիւն


Գնաց շիշ մը յուսախաբութիւն բերաւ

Լեցուց գաւաթ գաւաթ — բաժնեց

Խմեցին իրարու կենաց

ու մեռան




Կաղանդ Պապային մօրուքը


Կաղանդ Պապային մօրուքը ճերմակ է

ԱԼԻՒՐի նման



Ըսէ — Կաղանդ Պապա

Մօրուքէդ ՀԱՑ կը շինուի՞




Կաղանդի ծառ մը


Կաղանդի ծառ մը շտկելու համար

Երկու բան պէտք է

Նախ ծառ մը — յետոյ զարդեր ծառին վրայ



Կաղանդի ծառ մը շտկելու համար

Երեք բան պէտք է 

— Ծառէն զարդէն զատ

Հաւատքը գալիք աղուոր օրերու



Կաղանդի ծառ մը շտկելու համար

Մէկ բան կը բաւէ — ոչ ծառ ոչ ալ զարդ —

Ատիկա խիճերն ադամանդ կարծող

Միամիտ հոգւոյս բարի խաբկանքն է



Կաղանդի ծառ մը շտկելու համար

Արդէն պատրանքը լրիւ կը բաւէ



Բարի տարի ձեզ եւ բարի պատրանք




Կաղանդի ծառ


Ծառէն ժանեակ ծառէն մանեակ ծառէն սոխակ կախեցէք

Ծառէն թելեր ծառէն ծամեր ծառէն լոյսեր կախեցէք

Ծառէն ծաղիկ ու խաղալիկ

Ծառէն պերճանք ու զարդարանք

Ծառէն խաբկանք ծառէն պատրանք ու երազանք կախեցէք



— Կից մը տուէք — թող փլի



Նոր ծառ մʼառէք — ծառէն ձանձրոյթ կախեցէք

Ծառէն ձանձրոյթ ծառէն ձանձրոյթ ծառէն ձանձրոյթ կախեցէք



— Այդքան առատ արդէն ուրիշ ի՞նչ ունիք —




Կաղանդզէք


Հարիւր Կաղանդ ալ կը սպասեմ

Եթէ գիտնամ

Թէ վերջընթեր Կաղանդին

Պիտի նուէրս ընդունիս

Ժպիտներուն ամէնէն կոյտ

Ամէնէն լոյս

Եւ ամէնէն երջանիկովն աղուորցած



Հարիւր Կաղանդ ալ կը սպասեմ սիրելիս

Նուէրներուն ամէնէն կոյս

Ամէնէն լոյս

Եւ ամէնէն իշխանականը զատած

Եթէ գիտնաս թէ կը սպասեմ սիրելիս

Զոյգ ձեռքերըս սրտիս նման քու անունիդ երկարած



Հարիւր Կաղանդ ալ կը մընամ առանց քեզի սիրելիս

Գիտնամ միայն թէ վերջընթեր Կաղանդին

Ժպիտներուն ամէնէն կոյս

Ամէնէն լոյս

Եւ ամէնէն երջանիկովն աղուորցած

Պիտի գաս



Հարիւր Կաղանդ ալ կը սպասեմ — սիրելիս

Գիտնամ միայն

Թէ անպայման

Կաղանդներուն ամէնէն կոյս

Ամէնէն լոյս

Եւ ամէնէն երազային հարիւրերորդ Կաղանդին

Մշտադալար եղեւինի մը տակ լուռ

Պիտի հալինք պիտի հատնինք անէանանք միասին

Անվերադարձ Կաղանդներուն պէս կեանքին



Հարիւր Կաղանդ ալ կը սպասեմ

Գիտնամ միայն որ դուն գիտես թէ կը սպասեմ սիրելիս




Ծառ


Այդքան պերճանք — այդքան պչրանք — այդքան լոյս

Չեն բաւեր

Ծածկել արիւնը որ շիթ շիթ կը կաթի

Ճիւղերէդ

Այդքան աւիչ — այդքան տերեւ — այդքան ցօղ

Չեն բաւեր

Որ հաւատանք թէ արեւներ պիտի քաղենք

Ճիւղերէդ

Այսքան արիւն — այսքան արցունք — այսքան վիշտ

Չեն բաւեր

Որ մենք դարձեալ սիրտ չկախենք

Ճիւղերէդ




Հանդէս


Շատ եզական հանդէս մըն է ասիկա

Մուտքն ազատ — ելքը չես գիտեր — երբ — ինչպէս

Երբ ակամայ ինքզինքդ հոս կը գտնես

Դոյլ մը պարան մը կու տան ձեռքդ իսկոյն

Կը մտնես դուն ալ միւսներուն կարգին մէջ

Բոլորդ մէկ շուրջանակի կը շարուիք

Աշխարհադէզ բազմութեամբ մը խայտաբզէտ

Աշխարհակուլ աւազանի մը շուրջին

Աւազանէն դոյլ դոյլ ապրում կը քաշէք



Ոմանց պարանն երկար կʼըլլայ մինչեւ յատակ կը հասնի

Ապումներուն գեղեցկագոյնը կը զատէ խորերէն

Ոմանցը կարճ եւ այնքան կարճ որ փոխանակ զուտ նիւթի

Միայն փրփուր պղպջակով անոնց դոյլը կը լեցուի

Ոմանց դոյլը կʼըլլայ ընտիր — կʼըլլայ խոշոր՝ կեանքի չափ

Ոմանցը փոքր — ոմանցը ծակ — հետեւաբար միշտ դատարկ

Ոմանց բարակ կʼըլլայ պարանն ու դեռ կէսին կը փրթի

Ոմանց ոսկի դոյլեր կու տան — ոմանց դոյլեր ժանգոտած



Բայց շարունակ — բայց անդադար — աւաղանէն ապրումի

Իւրաքանչիւրն իր բաժինը կը քաշէ



Իսկ ես անոք անտիրական — զրկանքներով ճիտս ծուռ —

Մէկ ձեռքիս դոյլ — միւսին պարան — այդպէս ապշած կը կենամ

Այս հանդէսէն դուրս գամ — հոգիս ապրումներով ճոխացած



Շատ եզական հանդէս մըն է ասիկա

Իսկ ես այսպէս հանդիսատես կը մնամ




Բացօդեայ սէրեր


Մեր սէրերը բացօթեայ են բարեկամներ

Հոն ուր փողոցը մութ է

Ուր որ ամայի են փողոցները

Հոն թեւ թեւի ենք մենք եւ կամ գիրկ գիրկի

եւ կամ շրթունք շրթունքի



Կը նայիս ամէնէն համով պահուն

Համբոյրը կիսատ կը թողուն չար ոտնաձայներ

—Մածուն ծախողը կʼանցնի



Մեր սէրերը բացօթեայ են բարեկամներ




Սիրերգ


Նոր նոր սիրերգ մըն եմ սորվեր

չըսեմ կʼըսեմ չեմ կրնար

ըսեմ կʼըսեմ չեմ կրնար



Գիշերն անուշ ու գիշերուան սէրերն անուշ — անուշակ —

Դուն ալ գիտես ես ալ գիտեմ — կեանքն իրարմով կը սիրեն

ըսեմ կʼըսեմ

ըսեմ կʼըսես

ըսենք կʼըսենք չենք կրնար



Գիշերն անուշ ու գիշերուան սէրերն անուշ — անուշակ —




Անհաշիւ

			Զարեն Խրախունիին







Անհաշիւ

Անհաշիւ պիտի սիրես ամէն ինչ

Ամէն ինչ — սուտ կամ իրաւ —

Թէ ոչ օր մʼալ հովուն ծովուն ինչպէս հաշիւ պիտի տաս



Անհաշիւ

Պիտի խաբես կամ խաբուիս

Ամէն օր — տիւ կամ գիշեր —

Թէ ոչ օր մʼալ հողին ջուրին ինչպէս հաշիւ պիտի տաս



Ու պիտի

Սիրաբանած աղջիկներուդ թիւը ճշգրիտ չգիտնաս

Կամ չդիտնաս թէ քանի զարկ սիրտն աւելի կը ղարնէ

Երբ հոտն առնէ նոր սիրոյ մը խոստումին

Ապա թէ ոչ լիալուսնին ինչպէս հաշիւ պիտի տաս



Եւ օրերէն օր մըն ալ

Երբ Հաշուակալն յանկարծ քաշէ հաշուեփակին գիծը սէդ

Դարձեալ պէտք չէ որ գիտնաս

Քանի տարի քանի ամիս քանի օր

Ապա թէ ոչ այդ բոլորին հաշիւն ինչպէս պիտի տաս




Երկու հատ մոմ


Այս գիշեր

Աստուածամօր մեծ պատկերին առջեւ ես

Երկու հատ մոմ վառեցի



Եւ ըսի —



Եթէ քեզի մոմ մը վառել կը բաւօ

Եթէ մոմով մը կատարուին պիտի իղձերս բոլոր

Աստուածամայրըս իմ դուն

Ըրէ այնպէս մը որ հասնիմ երջանկութեան քայլ առ քայլ

Որովհետեւ աւելի լաւ գիտես դուն

Գիտես թէ ինչ պէտք է ինձի որ երջանիկ ըլլամ ես

Մի մոռնար

Այդ մոմերէն մին ես եմ



Աստուածամօր այսպէս ըսի այդ գիշեր

Երբ պատկերին երկու հատ մոմ վառեցի



Ու ըսի —

Այդ միւս մոմն ալ հաւանաբար կը ճանչնաս թէ որունն է

Անոր մասին շատ եմ խօսեր քեզի հետ

Ան գուցէ

Աստուածամօր կամ Աստուծոյ մասին շատ բան չի գիտեր

Բայց հոգ չէ

Եւ կամ ան

Սա վայրկեանիս լուր չունի թէ մոմ մըն ալ

Իրեն համար վառեցի

Հոգ չէ բայց

Աստուածամայրըս իմ դուն

Ըրէ այնպէս մը որ ան ալ երջանկութիւնը ճանչնայ

Մի մոռնար

Այդ մոմերէն մին ան է



Ու գիտես թէ զինքը որքան կը սիրեմ




Ձուկը որ սալորենիի տերեւ մը տեսաւ


Պզտիկ ձուկը որ տերեւ մը տեսաւ

Թարմ — կանաչ — գարնան արեւը խմած —

— տերեւ չտեսաւ

Գարունը տեսաւ —

Գարնան երազով ցատքեց ծովէն դուրս

Հոգեվարք ինկաւ



Ձուկը որ տերեւ տեսաւ գինովցաւ

Ես եմ



Տերեւը որ փրթաւ սալորենիէն

Երակներուն մէջ համեմն աւիշին

Արցունքի շիթ մը

Կոթունէն առկախ



Տերեւը որ փրթաւ ինկաւ հոգեվարք

Ես եմ



Ու ծաղիկներու մէջ սալորենին

Աչքը՝ արեւին — աչքը՝ անձրեւին —

Արեւ — որպեսզի պտուղը եփի

Անրձեւ — որպեսզի պտուղը լեցուի

Պտուղ — որ տեւէ միշտ սալորենին —



Այդ սալորենին ծաղիկներու մէջ

ես եմ



Իսկ այդ պտուղն արեւահամ

Որ բերնիդ մէջ լուռ կը հալի

Որուն կուտը պահ մը միայն կը ծծես

Կամ հողերուն կամ ծովերուն կը նետես



Օ այդ կուտը երջանիկ

Ես եմ




Մուլէն Ռուժ


Սիրոյ ջազանքն է թեւերը

ճռնչալէն

ճռնչալէն

կը դառնան



Ջաղացք այպեպ

Ջաղացք կիներ

ճամբան փորի վրայ պառկեր

սէր կանչելէն

սէր կանչելէն

անոնց թեւերն

ամայութեան մէջ կը դառնան

կը դառնան



Սիրոյ յորձանքն է կը պատմէ

մինակ մարդուց

սէրն ու տարփանքն անմեկին



Մինակ այրեր

մինակ կիներ

կղզիացած

կը ծերանան կը հիւծին



Սիրոյ ջաղացքը կը դառնայ կը դառնայ

սէր կանչելէն —

Սէր կանչելէն

մինակ սիրտերը կʼարիւնին կʼարիւնին





Բախտախաղ


Երբ քեզ տեսայ

Տեսայ չտեսայ

Ահա — ըսի — ֆլօչ ռուայեալ մʼէ որ կʼանցնի

Ամբողջ ռէսթս ոտքերուն տակ փռէի



Մինչեւ դուն

Ման կու գայիր տպարանէն նոր ելած

Հազարնոցի մը պէս թարմ

Հազարնոցին չափ մաքուր

Եւ անոր պէս խոստումներով բեռնաւոր



Ման կու գայիր ոստոստուն

Փոքր ճերմակ գնդակին պէս որ արագ

Կը ցատքոտէ շուրջպարին վրայ սեւ ու կարմիր թիւերուն

Այդ գնդակին պէս որ աչքեր ու հոգիներ կը գերէ

Եւ անոր չափ քմահաճ



Կը քալէիր անվրդով

Կրան շլէմին արհամարհոտ նայուածքով

Օնէօռներուդ տարողութեան գիտակից

Սիւրքոնթրի մը պէս հպարտ



Ու ճամբան

Միւէզզինը որ բացօթեայի նարտ կը խաղար ծառին տակ

Երբ քեզ տեսաւ

Տեսաւ չտեսաւ

Պոռաց ագահ ուրախութեամբ մը — Տիւշէշ —




Տարեդարձ


Այսօր դիպուածաւ

Երբ փողոցը կամ հանրակառքին մէջ

Կամ երկինքին վրայ — երկինքէն անդին

Երեսունըհինգ մոմ տեսնէք վառուած

Զահրատը յիշեցէք



Ձեր բանը գործը ձգեցէք մէկ դի

Պահ մը ձեր վիշտերն ու քէնը մոռցէք

Դիտեցէք մոմերու պուրակն այդ բռնկած

Ու մտածեցէք



Թէ օր մʼալ հով մը պիտի փչէ խօլ

Այս բոլոր մոմերը պիտի մարին

Ու պիտի ցրուին անջրպետին մէջ

Ուր ոչ մոմ կʼապրի — ոչ դուք — ոչ Զահրատ



Պահ մը խորհեցէք

Ու յետոյ դարձեալ

Դուք ձեր հոգերուն

Ես իմ մոմերուս



19 Մայիս 1959




Կապոյտ հող


Հերկէ հոգիս հերկէ — այս հողը կապոյտ է

Կապոյտը երկնքիդ ծովերուդ նման է

Այս հողը ուրիշ է — այս հողն երկինք է

Այս հողը ծով է

Հերկէ հոգիս հերկէ — այս հողը կապոյտ է

Կապոյտը երկնքի ծովերու վայել է

Այս հողը երկնքէն փրթեր է իջեր է

Այս հողը ծովերէն քակուեր է եկեր է

Այս հողը կապոյտին գանձերը բերեր է



Հերկէ հոգիս հերկէ — այս հողը ուրիշ է

Մայիս է գարուն է սիրուհի է մայր է

Այս հողը հողերուն ամէնէն կապոյտն է

Կապոյտը երկնքիդ ծովերուդ նման է

Հերկէ հոգիս հերկէ — այս հողը կապոյտ է

Հող չէ — քու կեանքդ է




Ես մարգագետինը եւ օրիորդ խաղաղութիւնը


Հոն ուր ծովը կը վերջանայ ու եղեւնիներուն ետեւ

մարգագետինը կը սկսի

Օրիորդ Խաղաղութեան հետ թեւ թեւի

պարելու գացի



Խոտերուն ու ճերմակ֊դեղին մարգարտածաղիկներուն վրայ

Պարեցինք չենք գիտեր քանի պար

քանի տարի



Օր մըն ալ — մայրամուտի մը

Երք քաղքին լոյսրեը մէկ մէկ կը վառէին

Հաստ կարմիր շրթներով կին մը նշմարեցի

Ժպտեցաւ ինծի եւ ցուցադրեց գեղեցիկ զիստերը

Ես Ձանձրոյթն եմ ըսաւ միալար ձայնով

Մինչդեռ դեղնած խոտերուն ու թառամած ծաղիկներուն վրայ

Օրիորդ Խաղաղութիւնը մեռաւ ինծմէ առաջ




Փոշի


Տէրս եւ մեծ իշխանս դուն փոշի

Իջիր

Ծառերու կարասիներու սրտերու

եւ յիշատակներու վրայ



Իջիր

Վէրքերու արիւնին վրայ

Իջիր



Իջիր — Չէ՞ որ օր մը պիտի իջնես

հոյակապ մոռացութեան մը պէս

անունիս եւ յաւակնութիւններուս վրայ —

Դուն տէրս եւ մեծ իշխանս ամենազօր




Ոսպ ստկող կինը


Ոսպ մը — ոսպ մը — ոսպեր — ոսպ մը — քար մը — ոսպ մը — ոսպ մը — քար մը

Կանաչ մը — սեւ մը — կանաչ մը — սեւ մը — քար մը — կանաչ ոսպ մը

Ոսպ ոսպի քով — քար ոսպի քով — յանկարծ բառ մը — բառ ոսպի քով

Յետոյ բառեր — ոսպ մը — բառ մը — բառ բառի քով — յետոյ խօսք մը

Ու բառ առ բառ խօլ բարբառ մը — հինցած երգ մը — հին երազ մը

Յետոյ կեանք մը — ուրիշ կեանք մը — կեանք կեանքի քով — ոսպ մը — կեանք մը

Դիւրին կեանք մը — դժուար կեանք մը — ինչու դիւրին — ինչու դժուար

Բայց քով քովի կեանքեր — կեանք մը — յետոյ բառ մը — յետոյ ոսպ մը

Կանաչ մը — սեւ մը — կանաչ մը — սեւ մը — կանաչ երգ մը

Կանաչ ոսպ մը — սեւ մը — քար մը — ոսպ մը — քար մը — քար մը — ոսպ մը




Լու


Առաւօտուն արթնցայ որ

Քովս պզտիկ լուն անկողնիս մէջ

Մինչեւ առաւօտ արիւն է ծծեր

Ուռած թմբուկի պէս ուռեր թմրեր



Լու

Պզտիկ լու

Ինչ պէտք կար այդքան ծծելու



Մատովս կամաց մը դպայ իրեն

Ու պայթեցաւ լուն անձայն անշշուկ

Լուն այդ պզտիկ լուն առաւօտ կանուխ

Անկողինիս մէջ պայթելով մեռաւ



Լու

Անխոհեմ լու

Ինչ պէտք կար այդպէս ուռելու



Մինչդեռ կրնայիր հիմա պզտիկ լու

Ուրիշ լուերու հետ ոստոստել խումբ խումբ

Փոշիին արծաթն — հողերուն ոսկին

Խմբովին ճանչնալ պատմել իրարու



Լու

Անփորձ լու

Ինչ պէտք կար այդքան խմելու



Կրնայիր դիտել երկինքը կապոյտ

Անուշ երգերը լսել հովերուն

Կամ սիրաբանիլ արեւներու տակ

Հաճոյքին թափով ցատկել ցատկռտել



Լու

Պատանի լու

Ինչ պէտք կար այդպէս ճաթելու



Եկար — բանաստեղծի արիւն է ըսիր

Ծծեցիր ամբողջ գիշեր մը ծծեցիր

Գինովցա՞ր — ըսէ լու — իմ արիւնի հետ

Իմ երազներս ալ երեւցա՞ն քեզի



Լու

Բանաստեղծ լու

Ինչ պէտք կար այդքան գինովնալու



Կրնայիր հիմա դեղին կատուի մը

Մետաքս մազերուն մէջ ծոյլ մրափել

Գորգին թաւիշին մէջ ընկողմանած

Սպասել գալիք աղուոր օրերու



Լու

Վաղամեռ լու

Ինչ պէտք կար այդպէս շտապելու



Առաւօտ մʼալ հիմա պիտի արթննամ

Որ լուն պզտիկ լուն անկողնիս մէջ չէ

Պիտի յիշեմ զինք տեսակ մը կարօտով

Ու պիտի խորհիմ



Անփառունակ լու

Ինչ պէտք կար այդպէս մեռնելու




Մժեղ


Արեւն երբ ինկաւ ճահիճներուն վրայ

Մժեղը ծնաւ



Իրանը նրբին — թեւերն այնքան նուրբ — որ երբ հարցուցին

Մժեղ չեմ ըսաւ — պարիկ մըն եմ ես



Եւ ալ ամէն օր աչքն արեւներուն — թեւերը հովին

Թռչտեցաւ ժիր — անդուլ երգելէն երգն իր միալար



Կարծես ամէն ինչ — ծառերն ու մարդիկ — տօնական էին — Հաճոյքը ճանչցաւ

Դիտեց ամէն ինչ — անյագ ու անհոգ — սքանչացաւ միշտ — Մէկ բան զինքն յուզեց



Երբ օր մʼալ խայթեց մարդ մը մենաւոր — քիչ մը բանաստեղծ — Մժեղը այդ օր թախիծը ճանչցաւ




Գանկ


Տափակ ոսկորներ կʼառնէ քով քովի կը կարէ

Գանկեր կը շինէ



Խօսէ կʼըսէ կը խօսին

Լռէ կʼըսէ կը լռեն

Խորհէ կʼըսէ կը խորհին



Խօսէ կʼսըէ կը խօսին

Խօսէ կʼըսէ կը պոռան

Լռէ կʼըսէ չեն լռեր

Ազատութիւն կը պոռան




Ճանկ


Միայն կատուն չի ճանկեր

Ոչ ալ բախտը միայն

Ոչ ալ չեմ գիտեր ձեր որ սիրուհին



Ես

Ես ալ ճանկո կʼանցընեմ ձեր զգեստներուն —

Դուք կը յառնէք

Ու կը մեկնիք



Լուսաւոր —

Լուսաւոր մերկութեան մը մէջ —

Լուսաւոր

Եւ ազատ



Ու ճանկէս կախուած կը մնայ

Ցնցոտին

Ձեր բոլոր բոլոր ամօթներուն








Հովուն դէմ

I


Հովուն դէմ

Պզտիկ տղայ մըն է կեցեր արի

Կը նայի



Չի գիտեր

Թէ օր մʼալ ինք

Ինչ հովերով տարուբեր

Պիտի տուայտի



Այս պզտիկ տղան արի

Որ խազի համար կեցեր

Հովուն կը նայի




II


Հովուն դէմ

Պահ մʼազատած անշարժութեան բիրտ լուծէն

Հեղ մը մէկ կողմ — հեզ մը միւս կողմ

Ծառին ոստերը կʼոստոստեն



Հովուն դէմ

Վաղանցուկ երջանկութեան մը թափով

Տերեւները կը խաղան

Տերեւները կը պարեն



Լայնանիստ բունն իմաստուն

Որուն մորթը կոշտ է կապեր տարիներու հովուն դէմ

Ներողամիտ կը նայի այդ հանդէսին

Որուն տարրերն իր ծեր լանջքէն են ծներ —

Ու կը կանգնի հաստատուն

Հովուն դէմ



Կը յիշէ

Թէ տարիներ առաջ երբ ինքն ալ նրբին

Ձողիկ մըն էր հազիւ թիզ մը հասակով

Ինչ կամքով էր մաքառեր

Զինք տապալել սպառնացող

Հովուն դէմ



Կը նայի

Մեծ հայրիկի մը գորովով — եւ հպարտ

Ան կը ժպտի հովուն դէմ



Հովը կʼառնէ ու կը տանի այդ ժպիտը հեռուներն

Հոն ուր մարդիկ կը մարտնչին հովուն դէմ

— Երբ հանդիպի

Պզտիկ տղու մը արի

Որ խաղի համար կեցեր իրեն կը նայի



— Անոր կը պատմէ գաղտնիքը տեւելու

Հովուն դէմ




III


Հովուն դէմ

Այս հովուն դէմ որ իր հետ սէր իր հետ երազ կը բերէ

Սիրահար Զոյգ մʼէ նստեր

Յաւերժութեան կը նայի



Կը շարժի հովն ու տենչանքներ կʼարծարծէ

Իրաններուն մէջ բերկրանքով սիրոյ հեւքով դողդոջուն



Հովուն դէմ

Այս հովուն դէմ որ իր հետ սէր իր հետ երազ կը բերէ

Սիրահար զոյգ մʼէ նստեր

Յաւերժութեան կը նայի



Կը շարժի հովն ու տենչանքներ կʼարծարծէ

Իրաններուն մէջ բերկրանքով սիրոյ հեւքով դողդոջուն



Կը ճողոպրի իրար փակած կուրծքերն անցք մը եթէ տան

Ու կը դառնայ կրկին ետ

Կը խարխափէ բորբ այտերուն վրայ հրդեհած —

Ու սիրակէզ մրմունջներով հծծիւններով գերարբշիռ

Խօլ յորձանքներ կʼուրուագծէ այդ զոյգին շուրջ սիրահար

Որ նստեր

Կʼերգէ սիրերգ մը վաղեմի

Հովուն դէմ



Հովը երազ ու սէր կʼառնէ այդ հին երգին վանկերէն

Ու սլացքով խօլարձակ

Կը ճախրէ լուրթ անհուններու ամենազօր ծարաւով

Կը թաւալի կը ծաւալի մեծադղորդ

Լախտերու պէս կʼիյնայ վար

Տապալելու լեղի պատեր ու պատուարներ խստամբեր

Որ կʼանջատեն մարդը մարդէն — անողոք

Զայն գլուխ գլխի կը ձգեն

Իր մենութեան հետ դժնէ —

— Կը ճախրէ հովն երազկոտ

Իր հետ կʼառնէ ու կը քշէ բեղմնափոշին ոսկեծիլ

ծաղիկներուն գունագեղ

Կը լեցնէ երանութեան ոսկիով

Անջրպետներն որ սիրավառ սիրտերն ի սպառ կը բաժնեն

Յանդգնօրէն

Հովուն դէմ



Ու սիրակէզ մրմունջներու հծծիւններու նուագով

Հովն արբշիռ

Կը սուրայ վեր — նորէն վեր —

Ստեղնաշարն ի վեր առկայծ ոլորտներու սիրատենչ —

Նորէն երկինք ուր մութ ամպեր կը փախչտին ցանուցիր

Հովուն դէմ

Ու կապոյտէն նոր թափ առած — կազդուրուած — 

Օրհներգութեան պէս բարի

Կʼիջնէ վար

Քաղցրամրմունջ տաղի մը պէս խաղաղութեան ու սիրոյ



Ու երբ յոգնած հանդիպի

Պզտիկ տղու մը արի

Որ խաղի համար կեցեր իրեն կը նայի

Անոր կը պատմէ հաճոյքը սիրելու

Հովուն դէմ




IV


Հովուն դէմ

Պեթոն շէնքերը կը կանգնին

Ամենազօր մարդկութեան

Յաղթութեան իբր նշան



Հովուն դէմ

Որ կը փախի խուճապահար փողոցներէն քիւերէն

Որ իր խոյանքը կը փրկէ տանիքներէն վեր միայն

Թումբերն ի վեր բարձրաբերձ

Մարդուն հանճարը կը ցցուի արձանին պէս յաղթապանծ

Հովուն դէմ

Իր որմերով պատուարներով հոյաշէն



Ու մետաղի կուտակներով հաստափեստ

Ագուցուածքովն անոնց խրթին ամրակուռ

Շարժումներովն անոնց անվերջ կշռութաւոր եւ ահեղ

Մարդը կʼերգէ իր յաղթանակն անկաշկանդ

Հովուն դէմ



Հովուն դէմ

Որ կը բախի խելացնոր այդ ձեռակերտ ժայռերուն

Որ կը փշրէ հոն մոլուցքն իր կատաղի

Ու կʼիյնայ —



Բայց հակառակ գետնի տիզմին ու փոշիին ամբարիշտ

Կը բարձրանայ կրկին երկինք դէպի կապոյտն անապակ

Հոն երգելու ոսկեղէն փառքն անհուններու լուսաբիբ

Հոն պարզելու ննջարանն իր մաքուր

Մարդուն դէմ



Մարդը խոնջ

Կքած պեթոն ճիւաղներու սահմանէն ներս — հեւասպառ

Միօրինակ կշռոյթին տակ մետաղներու կուտակին

Գետնի տիղմին ու փոշիին մէջ անարգ

Մարդը խոնջ

Հովուն ճակատն իր կʼերկարէ քրտնաթոր

Կը չորցնէ քրտինքն աղտոտ — աղտոտ հոգին կը լուայ

Հովուն դէմ



Հովը շիթ շիթ քրտինք կʼառնէ ու կը տանի հեռուներն

Հոն ուր կանաչը բնութեան կը տարածուի դեռ անեղծ —

Երբ հանդիպի

Պզտիկ տղու մը արի

Որ խաղի համար կեցեր իրեն կը նայի

Կը լռէ հովն իր ամնէն վեհ լռութեամբ — ու տխուր

Ու մտազբաղ

Մտահոգ —

Հեռուներուն կը նայի




V


Աղաղակ մը

Կը բարձրանայ հովուն դէմ

Աղաղակ մը — Աղաղակներ



Աղաղակ մը

Կը ճեղքէ կուրծքը հովուն

Աղաղակներ կը բարձրանան

Հովուն դէմ



Քաղաքներէն մեծ ու փարթամ — աւաններէն գիւղերէն

Աղաղակներ կը բարձրանան — երբ ահեղ

Պայթիւններով մեծադղորդ

Ռումբեր կʼիյնան

Ու կը ցանեն հոն հուրն իրենց մահասփիւռ

Կը քանդեն մարդն իր երազին հետ ի սպառ —

Աղիողորմ աղաղակներ



Կը բարձրանան հովուն դէմ

Հովուն կուրծքին կը խրին

Ու կը վազէ հովն իր կուրծքէն վիրաւոր

Աննպատակ ոստումներով թաւալուն

Մերթ կը սուզի սաղարթներէն վիթխարի

Մոռացումի մշտադալար ծառերուն —

Մերթ իր մարմինը կը զարնէ սարալանջէ սարալանջ —

Բայց տեւաբար կը լսէ ան թէ ինչպէս

Հազարաձայն արձագանգով

Աղաղակ մը — Աղաղակներ

Կը բարձրանան հովուն դէմ



Կանգ կʼառնէ հովը նկուն

Երբ հանդիպի

Փոքրիկ տղու մը արի

Որ անտերունջ կեցեր է իր ապագային կը նայի —

Լուռ կը հակի բիբերէն ներս այդ պարզունակ աչքերուն

Կʼարտասուէ հովը տխուր

Կը հեռանայ երերուն

Կը գտնէ լեռ մը բարձրաբերձ ձիւնապսակ կատարով

Ու կողին

Կը մխրճուի

Կը կասի հոն

Ինքնասպան —

Ինքնասպան

Մարդուն դէմ




Պատմութեան դաս մը


Զահրատ Ա․ — իշխան մեծազօր

Արքայ հիմնադիր զահրատեան տոհմին

Որ սուրով թուրով գահը բարձրացաւ

Չնայած որբին այրիին լացին —

Ու Զահրատ Բ․ — յաջորդն արժանի

Իր հօր — անոր պէս քաջ արիւնարբու

Տարածեց անունն իր վեհ Նշանին

Երկիրներ անգին — գերեց անթիւ ազգ



Գունդ գունդ կոյս աղջիկ բերաւ իրեն հետ

Մէկ մէկ անոնց հետ պառկեցաւ որդին

Զահրատ Գ․ — Մեծ կոչուած իրաւամբ —

Մեծ որովհետեւ երկու տարուան մէջ

Բովանդակ երկիրն էգերուն բաշխեց

Այնպէս որ զերդ գահ Զահրատ Գ֊ին

Ոզորէ շիուած աթոռ մը մնաց —

Չեմ գիտեր քանի Զահրատ այն օրէն

Այդ գահին վրայ նստան ու գացին

Իսկ ես այդ տոհմէն Զահրատը վերջին

Ոչ թագը տեսած — ոչ գահն իմ պապին

Եկեր եմ կʼերթամ այսպէս — որու ինչ




Գունավոր սահմաններ (1968)

Սահմանափակ


Մէկ երկու երեք չորս հինգ քայլ լայնքին

Մէկ երկու երեք չորս քայլ երկայնքին

Պզտիկ աշխարհ մը մեր ոտքերուն տակ

Տասնըութ քայլով շրջանն աշխարհին




Արտասահման


Ով աղուորներ զոր սիրեց անյուսօրէն — գաղտնարար

Թէկուզ ըլլաք դուռ դրացի նոյն թաղէն

Արտասահմանս դուք էք




Կապոյտ


Թէ կրնաս կապոյտը բացատրէ որդին —

Ոչ ծով է տեսեր — ոչ լիճ — ոչ երկինք

Ոչ ալ կապուտաչուի որդ մըն է սիրեր —

Դուք այդ կապոյտը ինծի հարցուցէք




Կանաչ


Երբ կանաչ փէչդ հագուիս

Հաւկիթէն նոր ելած

Ցախսարիկի կը նմանիս —

Մինչդեռ գիտեմ դուն երկչոտ եղնիկ ես

Անտառներու լոյս կանաչը սրտիդ




Սեւ


Բոլոր գոյները — լոյսերը բոլոր

— Սէրերը բոլոր —

Երբ վանես կեանքէդ

Ահա թէ քեզի սեւը կը մնայ

— Բարով գործածես —




Դեղին


Բոլոր դեղինները հողէն կʼելլեն

— Հասունցած հասկերն արտերուն

— Ոսկին մատիդ վրայ



Ու բոլոր դեղինները դէպի հող կʼերթան

— Մազերը սա չուէտացի աղջկան

Կամ թէ Մինկը որ

Բրինձ կը ցանէ Եանկ֊Ցէի ափին




Սահման

		Կաւիճը ձեռքին




Գիծեր կը քաշէ մեր շուրջ զերդ սահման —


		Իսկ ես քերթողի սպունգով խոշոր

	Բոլոր գիծերը կը սրբեմ ի սպառ




Բարի երկինք (1971)

Ողբ


Եկուր — ըսի — դէմս նստաւ ու երգեց —

Երազախառն երգ մըն էր

Չոր ես շատոնց չէի լսած կեանքիս մէջ —

Յետոյ լռեց — երկարօրէն դիտեց զիս —

Նայուածքներուն տակ կը զգայի թէ կը տաքնամ յամրօրէն —

Եկուր — ըսի — ձեռքէս բռնեց ու տարաւ —

Ճաճանչախառն տեղ մըն էր

Ուր ես շատոնց չէի եղած կեանքիս մէջ —

Հովեր քաղեց — ծովեր քաղեց — սէրեր քաղեց ափին մէջ

Ապագայի յոյսեր քաղեց երփներանգ —

Եկուր — ըսի — բայց մեկնեցաւ անվերադարձ — ալ չեկաւ —

Քսան տարու կար չկար




Ոչ


Ինծի հաճոյք մը պատճառել կʼուզե՞ս — Ոչ —



Մշուշ կʼիջնէ ծովուն վրայ — շոգենաւերը կը սուլեն —

Անդին ձուկ մը կը հեծկլտայ —

յետոյ նորէն

համոզելէն

Ինծի հաճոյք մը պատճառել կʼուզե՞ս — Ոչ —

Շոգենաւեր կʼերթան չեն գար — մինչ մշուշը կը թանձրանայ

Ու սեւ մուխ մը յամառօրէն

Կը կուտակուի մշուշին վրայ —

Ոչ մը գժնէ կʼարձագանգէ

Յետոյ կʼիջնէ ծովուն վրայ —



Հեռուներէն

Պզտիկ ձուկ մը կը հեծկլտայ




Կարկին


Մէկ ոտքին ես — մէկ ոտքին դուն

Դուն անմատոյց կեդրոն լոյսի

Ես բոլորտիքըդ շրջանակ թափառուն

Ոչ վերջն յայտնի — ոչ ալ սկիզբն — իմ ճամբուս



Կը դառնամ յար

Ամէն րոպէ

Նոյնքան հեռու

— Սեւանջրպետ շառաւիղի մը չափ հեռու — ես քեզմէ



Սիրոյ կարկին

Մէկ ոտքն անշարժ

Միւսը խեղճուկ շրջանակ




Հաշիւի մեքենայ


Դուն հաշիւի մեքենայ ես

Հաշիւ կʼընես — սա ես նա ես —

Ես ուրիշ եմ — ես երազն եմ —

Կը տեսնե՞ս



Թէ հաշիւ չես — մեքենայ ես —

Մէկ բան գիտես — գիտես սա ես —

Ես ոչինչ եմ — ամէն ինչն եմ —

Կʼըմբռնե՞ս



Թէ մեքենայ չես — հաշիւ ես —

Թիւ թիւի քով կորած թիւ ես

Իսկ ես սէրն եմ հաշիւէ դուրս —

Կը սիրե՞ս



Ես անհաշիւ զարնող սիրան եմ —

Սա չեմ նա չեմ — բայց երազն եմ —

Դուն մեքենան ես անսխալ

Չես գիտեր




Կիկոյին կինը


Կիկոյին կինը բարակուկ դերձան

Ասեղին ծակէն անցնելու է



Կիկոյին կինը անյատակ մառան

Իւղ ըլլալ սանին մէջ եփելու է



Կիկոյին կինը շաքարի աման

Լեզու թափելու

Պոչ խաղցնելու

Առկայծ լամբարի պատրոյգին նման

Մարմրելու է





Կիկոյին կինը տաքուկ վառարան

Գիշերէ գիշեր աղուորնալու է

Սէր կʼառնեմ — յոյս կը ծախեմ —

Երբ ամէն ինչ չորցեր է

Ու պէտք ունիք պատրանքի —

Ճարեմ կʼըսեմ — ոչ կʼըսէք



Ես պատմութեան ցուցակ եմ —

Օր կʼըլլայ ետ կը նայիք

Հին սէրերով կʼօրօրուիք —

Շատ են — մէկ մէկ չէք յիշեր

Շարեմ կʼըսեմ — ոչ կʼըսէք



Ես քմահաճ վտակ եմ

Կը հոսիմ ուր որ ուզեմ —

Բոցեր ալ ալք մեծնալէն

Երբ ձեր սրտին զան հասնին

Մարեմ կʼըսեմ — ոչ կʼըսէք



Ես — լրջութեամբ յագեցած

Ֆեր օրերուն — կատակն եմ —

Երբ աշխարհը մութ տեսնէք

Ոստոստելէն կը վազեմ

Կը խոնարհիմ ձեր առջեւ

Պարեմ կʼըսեմ — ոչ կʼըսէք



Պատրաստակամ շարժակ եմ —

Ձերն ըլլալէն ձանձրացած

Երբ կանգ առնէ սիրտն — անզօր

Բաբախելէ երբ դադրի —

Լարեմ կʼըսեմ — ոչ կʼըսէք




Մայմուն


Մայմուն որ կʼըսեմ կապիկ չկարծէք

Տան սեւ փիսիկին անունն է

Փիսիկ որ կʼըսեմ աղուոր չկարծէք

Աշխարհիս ամէնէն տգեղ կատուն է




Կիկոյին տունը


Կիկոյին տունը թիթեղէ վանդակ

Կʼըսես արեւուն տակ պիտի հալի



Կիկոյին տունը ծակոտկէն նաւակ

Կʼըսես ջուր կʼառնէ — պիտի ընկղմի



Կիկոյին տունը ճաթած պղպջակ

Կʼըսես այսօր կայ — վաղը կʼանհետի



Ծուխը կը հատնի

Լոյսը կը մարի



Տանիքին թառած զոյգ մը խենթ տատրակ

Հիմա անոնց հետ կʼելլէ կը թռի



Կիկոյին տունը սիրոյ պահպանակ

Կʼերեւայ սակայն պիտի չփլի




Զարմանահրաշ


Օր կʼըլլայ

Ես եւ ինքս ձեռք ձեռքի

Անօրինակ փնտռտուքի մը կʼելլենք —

Ու ծալքերուն մէջ էութեանս անպարփակ

Ինքնութիւնս կը պեղենք



Միօրինակ տարազներու յաճախանքէն ձանձրացած

Օր մʼալ մենք

Բազմերեսակ ինքնութիւնս ճանչնալ կʼուզենք մարդկօրէն



Դիւրին չէ —

Անջրպետին մէջ մոլորակ քարկոծելու չի նմանիր —

Ինքնութիւնս այնքան խոր է — այնքան խիտ

Որ ձեր գիտցած տիեզերքին սահմաններէն կը յորդի —

— Երկինքն ի վեր դուք ի վերջոյ քանի՞ հատ աստղ կը համրէք —

Մինչ եթէ

Երբ օր ըլլայ ու — դուք ձեզի — ձեր ինքնութիւնը պեղէք

Ի՜նչքան արեւ կը գտնէք հոն — քանի քանի տիեզերք —

Չէ՛ք գիտեր ինչ հարուստ էք



Ես եւ ինքս եւ դուք եկէք — ձեռք ձեռքի —

Մեր էութեան խառնարանին մէջ անծիր

Զարմանահրաշ փնտռտուքի մը ելլենք




Այսպէս ամէն առաւօտ


Այսպէս ամէն առաւօտ

Հրաժեշտ կʼառնեմ կը բաժնուիմ ես ինձմէ



Տանս դուռը երբ կը փակեմ ետեւէս

Գիտեմ թէ

Եսս ներսն է — եւ ամէն քայլ զիս կʼանջատէ իմ եսէս



Այսպէս ամէն առաւօտ

Հրաժեշտ կʼառնեմ կը բաժնուիմ ես ինձմէ —

Կը խառնուիմ ուրիշներով շինուած հսկայ ծովուն մէջ



Ու կը տեսնեմ — պատուհանին ետեւէն

Եսս կեցեր զիս կը դիտէ մտատանջ



Իսկ ես եմէն առաւօտ

Կʼերթամ ձուլուիլ ուրիշներով շինուած հսկայ ծովուն մէջ

Մինչդեռ եսս պատն երեսին նստեր կու լայ ետեւէս —



Հրաժեշտ կʼառնեմ կը բաժնուիմ ես ինձմէ —

Առաւօտուն — ես մանաւանդ առաւօտուն դժբախտ եմ




Վահան


Վահան մը լոյս

Վահան մʼաննիւթ — զուտ գաղափար — բորբ հաւատք

Հպարտ փռներ եմ կուրծքիս

Լուտանքներուն դէմ մոլեգնած աշխարհին

Դարանակալ խժգուժութեան դէմ անզուսպ

Մինչ մայթերէն — իբր թէ

Հանդարտօրէն կը քալեմ

Երազատես սուրբի նման անտարբեր —

Իսկութեան մէջ ես կուրծք կու տամ հազարումէկ հարուածի

հազարումէկ թշնամանքի ու դաւի —



Երբ հանդիպիք դուք ինծի

— Թշնամի թէ բարեկամ —

Մէկուն վրայ այս քաղաքին փոշեպաճոյճ մայթերէն —

Մի կարծիք թէ մինակ եմ

անապաւէն — անօգնական — կամ անէն —

Դուք որ — օտար — չէք նշմարեր հարկաւ վահանն իմ զօրեղ —

Վահան մը լոյս

Վահան մʼաննիւթ — զուտ գաղափար — բորբ հաւատք

Չոր հպարտ

Կուրծքիս վրայ դրօշի պէս կը բռնեմ




Ոչ


Ես ոսկեմատ դերձակ եմ —

Ձեր սիրտերն երբ այդքան շատ

Սէր փարփակել չկրնան

Չդիմանան ու պատռին —

Կարեմ կʼըսեմ — ոչ կʼըսէք



Ես յաւակնոտ գրչակ եմ

Կարօտ կʼերգեմ — սէր կʼերգեմ

Ձեր աչքերէն յայտնի է

Հազարումէկ տենչ ունիք —

Գրեմ կʼըսեմ — ոչ կʼըսէք

Վարպետորդի ստահակ եմ —

Սեւ է որ կʼըսեմ սեփսեւ չկարծէք

Սեւութեանը մէջ աչքերը դեղին են

Դեղին որ կʼըսեմ արեւ չկարծէք

Արեւը մէկ է — աչքերն երկու են



Երկու որ կʼըսեմ զատ զատ չկարծէք

Երկուքին խորն ալ երազը մէկ է

Երազ որ կʼըսեմ մեծ բան չկարծէք

Մարդու մը կողմէ սիրուիլն է




Նինա

					Մեծ հօրաքրոջս յիշատակին











Ութսուն տարու էր ան

երբ այս երգը կʼերգէր

Ու մենք միշտ պատրաստ էինք ծաղրելու

Կը ծիծաղէինք



Միշտ պատրաստ էինք ամէն բան մերժելու —

դեռ ոչ մէկ յիշատակ ունէինք պատմելիք —

թէ յիշատակներն որքան կը յուզեն

չէինք գիտեր



Մինչդեռ ութսուն տարու էր ան երբ կʼերգէր —

Ձայնին մէջ — երգին մէջ — աճապարանքը կար

երթալու դէպի ետ

ուր ինք մանկամարդ աղջիկ տակաւին

— լոյս օրեր ապրելու տենչն աչքերուն մէջ —

մանտոլինին վրայ մատնահարելէն

կʼերգէր իր մուտքը կեանքի սեմէն ներս

Այս այն տարիքն էր ուր շրթներ կը դողդղան

կը սիրեմ ըսելու անորոշ վախէն —

ուր ամէն աղջիկ հայրն ու մայրը մոռցած

պատրաստ է մեկնելու խոստումի մʼետեւէն



Իսկ մենք ուրախ էինք ամէն երգ ծաղրելով

Երբ ութսուն տարու էր ու կʼերգէր մեղմօրէն —

դեռ ոչ մէկ անցեալ ունէինք յիշելիք —

թէ ետ չեն դառնար օրերն երբ երթան

չէինք գիտեր



Տարիներ հարկ եղաւ որ անցնին արագ

Որ երբ այդ երգն այսօր դիպուածաւ լսեմ

Աչքերս բոլորէն անգին դարձուցած

արտասուեմ գաղտնօրէն բոլոր անոնց համար

որոնց կեանքն անցաւ կարօտովն այն երգին

չկրցան երգել




Մահագրական


Օգոստոսի արեւին տակ ու հովուն տակ հիւսիսի

Շոգեմակոյկ մը նստած

Հաճի Լեւոնը գնաց



Եւ անոնք որ ծովափէն

Ծովն ու ծովուն փրփուրները դիտեցին

Խօսք մէկ ըրած խորհեցան —

Կարգը մեզի քիչ մը եւս մօտեցաւ



Հաճի Լեւոնը տարին —

Ամէն ինչ էր բայց ամէն ինչ ըլլալէն ալ աւելի

Իր դարի մօտ տարիներուն հաշիւով

Մեր բոլորին երաշխիքն էր մահուան դէմ



Մինչդեռ հիմա կարգը մեզի քիչ մը եւս մօտեցաւ



Մէկ քահանայ չորս մահակիր դագաղ մʼանշունչ փայտի պէս

Շոգեմակոյկ մը դրին

Ու ծովն ի վար նաւարկելէն Հաճի Լեւոնը տարին



Մինչ անոնք որ տեսան — լացին — չլացին —

Զգացին թէ կարգը իրենց քիչ մը եւս մօտեցաւ

Օգոստոսի արեւին տակ ու հովուն տակ հիւսիսի




Երջանիկ բանաստեղծը


Բանաստեղծ եմ երջանիկ —

— Որ դուռը կամ որուն դուռը որ զարնեմ

Զիս կʼընդունին գրկաբաց

Ժպիտներուն ամէնէն քաղցրն իրենց դէմքին վրայ կը շողայ —



Երջանկութիւնն այս է կʼըսեմ ես ինծի —

— Որ դուռը կամ որուն դուռը որ զարնեմ

Կռնակի վրայ կը բացուի

Ասպպնջական երգ մը կʼիջնէ հոգիս մէջ մեղրի պէս —



Ամէն մէկ դուռ մտերմօրէն կը բացուի

Ամէնէն տաք բարեւներով կʼարծարծի հուրը սրտիս

Ու կը մոռնամ ինչու եկայ — ինչու այս դուռը զարկի

Երջանկութիւնն այս է կʼըսեմ համոզուած



Բանաստեղծ եմ երջանիկ —



Եւ այս գիշեր երբ բոլորուիք դուք սեղանին շուրջ ճաշի

Երբ առօրեայ ձեր հոգերէն ձերբազատ

Մանրէք շերտը թարմ հացին —

Սպաս մըն ալ ինծի դրէք մէկ անկիւնը սեղանին

— Գուցէ կու գամ ու ձեր դուռը կը զարնեմ




Տիկին Բրածոյ


Տիկին Բրածոյ — ինչպէս էք

Ինչպէս ըլլաք — ծովէն ելած ձուկի պէս —

Ծաղարանը նստեր էք

Պաղպաղակ չէ — ձեր մենութիւնը կը լիզէք ծովուն դէմ —

Հին փառքերու ծովէն ելած ու չլմորած ձուկի պէս

Տիկին Բրածոյ — լքուեր էք



Տիկին Բրածոյ — բարեւ ձեզ —

Ձեր փափկասուն գեղեցկութիւնն ինչպէս է —

Ուր է — չկայ — քսան տարի առաջ էր

Այն ատեն դուք կին գեղանի — ես պարմանի նորելուկ

Ձեր իգութեան հրապոյրին անձնատուր

Շատերու հետ ձեր բոլորտիքն էի շրջեր սիրտս թունդ

Ձեր անմատոյց մտերմութեան մէկ փշրանքին տիրանալու զուր յոյսով

Չէիք գիտեր որ յիշէք

Ծաղարանին մէկ անկիւնը նստեր էք

Պաղպաղակ չէ — ձեր անցեալի հպարտութիւնը կը կրծէք ծովուն դէմ —

Հիացումի ծովէն ելած ու մոռցուած ձուկի պէս

Պարզ բարեւի մը ծարաւով տալպտկող ձուկի պէս

Նստեցէք —

Մնաք բարով Տիկին Բրածոյ — Տիկին Ձուկ




Հերոսամարտ


Մենք ալ մեր

Պատերազմները ունեցանք մեր անցեալին մէջ մենք ալ —

Օրերուն դէմ

Որոնք անցան առանց կնոջ — առանց ընկեր բարեկամի

Առանձին —

— Մենք անզէն

Անթնդանօթ

Պատերազմներ ունեցանք մենք լռելեայն —

Եւ անոնց

Պայթիւններէն անշշուկ

Կրակներէն որոնք երբեք չայրեցան

Արիւններէն որոնք երբեք չթափեցան հողն ի վար

Մեր ռազմաշունչ չիշատակները բերինք —



Մենք ալ մեր

Հերոսամարտը մղեցինք մեր անցեալին մէջ մենք ալ —

Վերապրեցանք վիրաւոր




Կիկոյին երգը


Կիկոյին երգը ճռինչ հողմավար

Ջաղացքի հէքեաթ — մեքենային դէմ



Կիկոյին երգը բզզիւն միալար

Մժեղի զարմանք — հրթիռներուն դէմ



Կիկոյին երգը մրմունջ սիրավառ

Աշուղի խռովք — շուայտութեան դէմ

— Սոյլ համբերատար

Երբ վաղն է խաւար —

Փսփսուք գաղտնի որ չի հասուննար

Կʼայրի ինքն իր դէմ



Կիկոյին երգը մռնչիւն արդար

Բողոք մը վերջին — սահող կեանքին դէմ



Կիկոյին երգը լռութիւն մարմար




Բարի երկինք


Այդպէս կʼուզես քանի որ — ըսաւ — այդպէս թող ըլլայ —

Ըսի — կեցուածք չունի՞ս դուն —

Զարմացաւ — Կեցուածքն ի՞նչ է

Ես պառկուածք ունիմ լոկ

Պուտ մը երկինք որ գտնեմ

Տակը կʼանցնիմ կը պառկիմ

Կʼերազեմ երկինքիս չափ —



— Ի՞նչ ըսէի ես իրեն

Բարի երկինք մաղթեցի




Երկնասացութիւն


Բանաստեղծին հետ միատեղ ճամբայ կʼելլենք երգելու

Ինքը կʼերգէ — մենք երգելու պէս կʼընենք




Երկնածիծաղ


Երկինքն ի վեր խարսխած

Չարաճճի աստղ մը կայ

Երեք միլիոն տարի է — երկրագունդին կը նայի

Ու կը մարի խնդալէն




Երկնաքար


Քար չի բաւեր քարկոծելու անջատ անջատ բոլորս ալ

Կը հաւաքուինք նոյն աշխարհին վրայ ամէնքով միատեղ

Ու կը սպասենք ﻿ահանգնադղորդ երկնաքարին որ չի գար




Երկնավառ


Աննշմար

Պզտիկ աղօտ ճրագ եմ —

Աշնան թախծոտ երկինքներուն աստղերն հովէն երբ մարին

— Թող մարին — ես կը վառեմ




Երկնաքերթուած


Քերթուած մը գրուած

Իբրեւ գրչածայր թարթիչներդ սեւ

Երկինքի կապոյտն իբրեւ մագաղաթ

Հեղինակը ես




Ասուպ


Հատ մըն ալ կար որ ի վերջոյ ձանձրացաւ

Չափուած ձեւուած կարգուսարքէն պարտադիր —

Փորձեց փախչիլ — անջրպետին մէջ ի սպառ

Պատանեկան երազի պէս հալեցաւ



Օգոստոսի գիշեր մըն էր լուռ — խաղաղ —

Ու նոր ասուպ մը ինկաւ




Երկնահրաւէր


Եկէք ամէնքով յուսահատ ու խոնջ

Եկէք ամէնքով պարտեալ պարտասուն

Այս է երկինքը զոր ես տրուպ քերտող

Բուռ բուռ կը բաշխեմ ձեր ծարաւներուն



Երկինքն օթեւան աստղին արեւին

Երկինքն օթեւան ձեր երազներուն




Անպտուղ սալորենին


Սալորենին որ գարնան պտուղ չտուաւ

Ամչցաւ

Տխուր նայեցաւ իր տերեւներուն

Իր լերկ ճիւղերուն

Ու լացաւ



Եւ լաճերը թաղին — պտուղի գող —

Ոչ մէկ քար նետեցին

Արհամարհանքով ծառին նայեցան

Ու գացին



Այդպէս լքուած ու այդպէս առանձին

Սալորենին

Անոնց ետեւէն նայեցաւ կարօտով

Ու լացաւ



Եւ Պարոնները Տիկինները թաղին

Չնշմարեցին

Հէք սալորենին

Որ այդպէս անպէտ — այդպէս յանցաւոր

Լացաւ



Միայն կատու մը սեւ — շուքի բարեկամ

Արեւի նման դեղին աչքերով



Երկար նայեցաւ սալորենիին

Ու տուն տեղ եղաւ

Չորս հատ ձագ բերաւ ծառին ստուերին



Հիմա սալորենին

Խանդով կʼերկարէ իր զով հովանին

Որ ձագուկներն ամրան կիզիչ արեւէն

Չըլլայ թէ այրին




Կաղանդի գիշեր


Ամէն ինչ ծայրէն վերսկելու

Ի վերջոյ նորէն այդպէս ըլլալու

Տօնն է այս գիշեր —



Լոյսեր վառեցէք — եթէ չի բաւեր

Ձեզ տաքցնելու ձեր լոյսը ներքին —

Տօն է այս գիշեր —



Պահ մը ամէն ինչ վերջացնելու

Ամէն ինչ ծայրէն վերսկսելու

Տօնն է այս գիշեր —



Յոյսեր վառեցէք — եթէ չեն բաւեր

Ձեզ տաքցնելու ձեր յոյսերը հին —

Տօն է այս գիշեր —



Ի վերջոյ նորէն այսպէս մնալու

Քիչ մը աւելի յուսալքուելու

Տօնն է այս գիշեր —



Երգել փորձեցէք — եթէ չէք մոռցեր

Խանդոտ երգերը ձեր պարմանութեան —

Տօն է այս գիշեր —



Զուր տեղ վատնուած օրերն յիշելու —

Գոյութեան տխուր հաշուեկշիռին

Տօնն է այս գիշեր —



Լոյսեր ու յոյսեր վառեցէք գոյն գոյն —

Երգեր երգեցէք հինէն ու նորէն —

Տօն է այս գիշեր —

Գոյատեւելու տօնն է այս գիշեր




Բոլորս ալ


Քանի որ բոլորս ալ նոյն

նաւը նստեր կը սուրանք անվերադարձ



Քանի որ բոլորս ալ նոյն

անձկութեամբ կը կառչինք նաւին խօլարշաւ



Ու քանի որ բոլորս ալ նոյն

թափով կը հրենք անոնք որ կʼիյնան վար



Ո՞վ պիտի հարցնէ մեզի այս գիշեր

ո՞ւր եւ ինչո՞ւ



Քանի որ բոլորս ալ նոյն

հարցումէն կը փախչինք




Սիրածներուդ բերնին մէջ


— Պօղոս աղբար տանձին քիլօն քնի՞ է

— Երեք ոսկի քեզի համար էֆենտիս

— Երկու քիլօ տանձ որ առնեմ հինգ ոսկի տամ չի՞ բաւեր

— Դուն օտա՞ր ես — բնաւ մի՛ տար Էֆենտի

Թէ որ փրկէ չե՞մ տար քեզի — քեզի չտամ ո՞րու տամ

— Պօղոս Աղբար սա դդումները թա՞րմ են

— Դուն ի՞նչ կʼըսես — ծաղիկները վրան են դեռ — չե՞ս տեսներ

Այս առաւօտ ինքս եմ գացեր զատեր եմ

— Այս առաւօտ ծաղիկներս հագայ ես ալ դուրս ելայ

Եկուր տես որ գիշեր չեղած ծաղիկներս թոռմեցան

— Քանի քիլօ դդում կշռեմ Էֆենտիս

— Պօղոս Աղբար Պօղոս Աղբար — ըսէ՛ դուն ալ ուզա՞ծ ես

Ամէն օր չէ բայց երբեմն նոր ծաղիկներդ հագնիլ

Քարափն ի վեր քարափն ի վար սանկ քէյֆովդ պտտկիլ

Ու տուն դարձիդ ըսէ՛ դուն ալ ինծի նման տեսա՞ծ ես

Որ ծաղիկներդ ամէնքը մէկ լալկան լալկան թոռմեր են

Չհասկցայ բա՞ն մը ըսիր Էֆենտի

— Երկու քիլօ տանձ ալ կշռէ ըսի — նայէ խակ չըլլայ

— Հոգ մի՛ ըներ — տանձ չէ — կարա՛գ — բերնիդ մէջը կը հալի

— Պօղոս Աղբար — սա տանձերուն տեղ օր մըն ալ փորձե՞ր ես

Կախուիլ կենալ եւ արեւուն տակ երազել ճիւղն ի վար

Ու հասուննալ հողէն աւիշ օդէն բուրմունք ըմպելով

— Երկու քիլօ դդում երեք — երկու քիլօ տանձ վեց

 Օր մʼալ հալիլ սիրածներուդ բերնին մէջ

— Ինը ոսկի ամէնքը

Բարով ուտես — նորէն եկուր Էֆենտիս




Արուեստ քերթողութեան


Քերթուած մը պզտիկ գանձանակ մըն է

Բաց — կը զարմանաս

Թէ երբ է այդքան պերճանք հաւաքեր



Քերթուած մը կապոյտ աշտարակ մըն է

Բարձր — այնքան որ երբ գագաթն ելլես

Կʼապշիս — ու չորս դիդ ուրիշ կʼերեւայ



Քերթուած մը բիւրեղ աշտանակ մըն է

Մոմ չէ — երազն է կը վառի բերնին

Մինչ լոյսն ուղղակի հոգւոյդ մէջ կʼիջնէ



Քերթուած մը երկչոտ նապաստակ մըն է

Եթէ բուռ մը սէր չհրամցնես

Քէն կʼընէ — անդարձ կը փախչի քեզմէ

Քերթուածն անուղղայ անառակ մըն է

Շփանալ կʼուզէ




Թուաւոր քերթուած


Թիւ մը թիւի քով — թիւ թիւերու մէջ —

Ու թիւերու մէջ կորսուած թիւ մը

Չըլլալու տենչն է —

Տարբեր ըլլալու պահանջն է ձերը

— Նմաններու մէջ տարբեր ըլլալու —

Տարբեր ըլլալու պահանջն է ձերը —

Ամբողջութեան մէջ ամբողջին նման

Չկորսուիլն է

Ձեր ամբողջ դատը

— Ամբողջութեան մէջ չկորսուիլը —

Տարբեր իսկ ըլլաք — բոլորէն տարբեր —

Բոլորէն նոյնքան տարբեր ըլլալու

Ի վերջոյ դարձեալ դարձեալ իրարու

Նման ըլլալու

Սարսափին է ձերը

— Դարձեալ անանուն թիւ մը մնալու

Ու գիտնալու թէ լոկ զէրօ մըն է

Ի վերջոյ ամէն թիւի վախճանը




Մինչեւ Գանատա


Գնալըի ծովեզերքը նստեր եմ

Մարմարայի ծովը խաղաղ կը տարածուի կապուտակ

Ես ծովը քար կը նետեմ



Քար կը նետեմ — օղակ օղակ կʼալեկոծի Մարմարան

Քար կը նետեմ — նոր օղակներ կʼընդարձակին

հիներուն հետ թեւանցուկ —

Շրջանակին մէկ կողմն ինծի միւս կողմն հեռուն

հորիզոնին կʼերկարի

Ես այդ գիծ գիծ դէպի հեռուն երկարող

Արեւափայլ աղեղին պիրկ կը կառչիմ —

Եւ քանի որ ոչ անցագիր ոչ տոմս պէտք է — ոչ վիզա —

Մարմարայէն արիաբար կʼելլեմ դուրս



Եգէական Միջերկրական — ատլանտեանն ալ կʼանցնիմ խրոխտ

Կʼերթամ մինչեւ Գանատա



Անոնք որոնք զիս կը դիտեն — տգիտաբար կը կարծեն

Թէ Գնալը ծովեզերքի արեւուն տակ նստեր եմ —

Մինչդեռ ես

Մոնրէալի մայթերն ի վեր մայթերն ի վար ձեզի հետ

Կը դեգերիմ  ամիսներու տարիներու կարօտով —

Մերթ ես ձեզի մերթ դուք ինծի մենք իրարու կը պատմենք

— Հին օրերով նոր օրերով խանդավառ —

Օրերը հին օրերը նոր եւ դեռ օրերը գալիք



Մինչդեռ որ

Հովը ելլէ ու Մարմարան ցատքէ ալիք առ ալիք

Խճաքարերն ի վեր փշրի Գնալըի ծովափին —

Կաթիլ մը ջուր — բաժանումի արցունքին պէս պաղ — աղի —

Իյնայ դէմքիս եւ արթննամ երազանքէս ես ընդոստ

Սիրտս — անձայն — արիւնի




Գագիկ ՃԺԲ․


Պաշտօնական ու տօնական

Ցնցոտիներով զգեստաւորեալ

Գագիկ ՃԺԲ․

Բարեխնամ Արքայն

Հայոց Աշխարհի

Իր հաւատարիմ

Շանը հետ

Շան զʼԷլիզէէն կʼանցնի

Թէպէտ լուռ է Գագիկ Արքայից Արքան

Կը տանի անձայն

Ծանր լուծը կեանքին —

Շունը սակայն

Որ քանի օր է անօթի է այնքան

Կը կաղկանձէ

Տրտմաձայն —

Եւ ախորժակով անսահման

Կը լափէ շուքը Գագիկ ՃԺԲ․

Բազումողորմ

Որ կորուսած առ յաւէտ

Շուքն իր տօնական —

Ու պաշտօնական

Գլուխը վեր բռնած —

Շան զʼԷլիզէէն

Կʼանցնի հպարտօրէն

Անծանօթ

Անշուք




Մշուշ


Քոյր — ե՞ս անունդ մոռցայ

Թէ ոչ քիչ մըն ալ դուն անուն չունէիր —

Ինչո՞ւ համար կը մսէին սարփինաները բարի

Երբ ձեռք ձեռքի կը քալէինք մշուշին մէջ որ չկար —

Յանկարծ շուրջս նայեցայ

Չկայիր

Քոյր — ե՞ս արդեօք չտեսայ



Թէ ոչ քիչ մըն ալ դուն երբեք չկայիր —

Ի՞նչու համար կը մսէին բարի սարփինաները

Մշուշին մէջ որ չկար

Կը քալէինք ձեռք ձեռքի

Միլիոնաւոր առաւօտներ ակնթարթի մէջ ծնան —

Կը վախնայիր կը մսէիր սարփինային պէս բարի —

Քոյր — ե՞ս արդեօք չկայի

Թէ ոչ քիչ մըն ալ դուն կայիր առանձին —



Ի՞նչու անունդ մոռցայ




Պարոնեան


Անոնք որոնք կը բազկաթոռաբազմին

Անոնք որոնք կը բարեհամբաւածախեն

Անոնք որոնք կը բարեհամբաւագնեն

Անոնք որոնք կը լորձնաշրթնածափահարեն

Անոնք որոնք կʼապշափառարանեն ու կʼապշափառաբանուին

Անոնք որոնք կʼամենագիտանան դրամախելացօրէն

Անոնք որոնք պէտք֊չէ֊ըլլան֊այնպէս֊ինչպէս֊որ֊են

Անոնք որոնք կը մեծխօսին

Անոնք որոնք կը դրամադիզեն

Անոնք որոնք կը պնակալիզեն

Անոնք որոնք կը վաշխառագործեն շահախղճաբար

Անոնք որոնք կը համալարախազան միաշուտն

Անոնք որոնք կը պարծենամուրան

Անոնք որոնք կը մեծոչնչանան

Անոնք որոնք կը նախանձաշարժեն անոնք֊որ֊իրենց֊պէս֊չէն

Անոնք որոնք կը տիրացուատեւեն

Անոնք որոնք կը մեծաբարերարանան թերթասիւնակօրէն

կը նային հայելիիդ մէջ

կը մեռնին խնդալէն




Զրոյց


— Այս կողմերը տեղ մը պզտիկ սկիզբ մը կայ



— Մեր այս կողմերը ոչ մէկ սկիզբ կայ

Ամէն ինչ շատոնց սկսեր է հոս



— Բայց ես կʼիմանամ թէ զիս կը կանչէ

Պզտիկ սկիզբ մը որ կը կայծկլտայ

Ադամանդի պէս

Ադամանդ որուն բազմատաշ դէմքին

Գոյացման հրաշէկ արեւն է ինկեր



— Կանչեր կը լռեն

Իմ լսողութեան սեմէն շատ հեռու

Տեսողութենէս մղոններ անդին

Կայծեր կը մարին



— Սկիզբ մըն է աս ուժանակի պէս

Պայթելու պատրաստ



— Հոս անշարժութեան ծոցն է ամէն ինչ

Ոչ մէկ բան ինքինք կը վերստեղծէ



— Բայց ես կʼիմանամ թէ զիս կը կանչէ

Պզտիկ սկիզբ մը որ կը հեծկլտայ

Ու տէր մը կʼուզէ

միլիոն խոստումով

Միլիոնաբարբառ

Զերօ մը անկեր

Զերօ մը ատակ միլիոն դառնալու



— Միլիոնն հաւասար է հոս զերոյի

Ոչ մէկ բան ինքզինք կը բազմապատկէ



— Այս կողմերը տեղ մը պէտք է որ ըլլայ

Պզտիկ սկիզբ մը որ կʼանհամբերի

Ես զինքը վաղուց ուզեր եմ ճանչնալ

Կամ գիտեմ ես զայն առանց ճանչնալու

Գիտեմ թէ սաղմն է ան լինելութեան

ՈՒ հոս է հիմա



— Այստեղ ժխտումն է ամէն նորութեան

Զուր թէ ան ըլլայ պտուկ ինքնակամ

Նախ ծիլ յետոյ ոստ ու ծառ դառնալու

Այստեղ ոչ մէկ բան կը վերընձիւղի



— Օրօրոց յոյսի

Մեկնակէտ լոյսի



— Այստեղ մերժումն է հանգրուաններուն

Ոչ մէկ բան ինքզինք կը վերարծարծէ



— Մութ է այստեղ մութ բայց խորշէ մը մութ

Կը լսեմ կու լայ սկիզբն անտերունջ

Ան որ կարծեցի թէ իմս էր միայն

Ան որունն ըլլալ կարծեցի միայն



— Զուր թէ ան ըլլայ սկիզբն ամէնուն

Հոս մռայլ վերջեր կը թեւածեն խուլ

Ոչ մէկ բան ինքզինք կը վերսկսի



— Այս կողմերը տեղ մը պզտիկ սկիզբ մը կայ

Գիտե՞ս թէ ուր է



— Մեր այս կողմերը ոչ մէկ սկիզբ կայ

Ամէն ինչ շատոնց սկսեր է հոս



— Բայց ես կʼիմանամ թէ իս կը կանչէ

Պզտիկ սկիզբ մը որ կը կայծկլտայ

Ադամանդի պէս

Ադամանդ որուն բազմատաշ դէմքին

Գոյացման հրաշէկ արեւն է ինկեր




Մեսրոպաբոյր


Խունկ կը բուրեն

Որդան կարմիր ու մագաղաթ կը բուրեն



Վանք կը բուրեն

Ապաշխարանք կը բուրեն

Ծոմ ու մեծ պահք ու ճգնութիւն կը բուրեն



Աւետարան կը բուրեն

Խաչ ու Նարեկ — աղօթք ու ողբ ու չարական կը բուրեն



Մահ կը բուրեն

Հերոսամարտ ու նահատակ կը բուրեն



Արեւ ու արտ կը բուրեն

Վարդ ու սոխակ — Սայեաթ Նովա ու Կոմիտաս կը բուրեն



Կեանք կը բուրեն

Վերազարթնում ու յաղթանակ կը բուրեն



Ուր որ ըլլան հողմացրիւ ուր որ գաղթեն — վարդապե՛տ

Քու տառերդ ազատութիւն կը բուրեն




Կոմիտաս


Արեւ կայ

Իր երգերուն մէջ հողն եփող արեւ կայ

Արեւ կայ սրիտ տաքցնող

Ու կարօտով սիրտերն այրող արեւ կայ



Տերեւ կայ

Իր երգերուն մէջ բողբոջուն տերեւ կայ

Տերեւ կայ շոգ ամառներէն վերապրող

Ու աշնան հետ ոսկի դարձած տերեւ կայ



Անձրեւ կայ

Իր երգերուն մէջ գարնան շաղ անձրեւ կայ

Անձրեւ կայ սիրտը թրջող

Ու կարօտովն ի սպառ մարող անձրեւ կայ



Բարեւ կայ

Իր երգերուն մէջ համասփիւռ բարեւ կայ

Բարեւ կայ մեր գութաներգէն հարսներգէն

Խաղաղութիւն սիրող մարդոց բարեւ կայ




Բառեր բառեր


Բառեր բառեր — իմ զինուորներս դուք էք —

Ես ձեզ մէկ մէկ կʼողջագուրեմ ու զօրագունդ զօրագունդ

Իմ ձեռքովս կը շարեմ —

Ու երբ տեսնեմ թէ ամէն ինչ կարգին է

— Թէ ոչ մէկ զօրք — ոչ մէկ զինուոր սխալ ոտքով

չի քալեր —



Ես ձեզ ճակատ կը ղրկեմ —

Արիասիրտ իմ զինուորներս էք դուք —

Իմ անունովս դուք կʼիջնէք մահասփիւռ դաշտը ռազմի —

Բանաստեղծի դրօշս սէգ

Լուսածածան կʼալեծփի ձեր ձեռքերուն մէջ հզօր —

Կը մարտնչիք — ամրոց ու բերդ կը նուաճէք յաղթապանծ —



Բառեր բառեր — իմ զինուորներս խիզախ —

Ես բառերու խենթ ռազմավար — առանց ձեզի չկամ ես








Fonts/License

Թույլտվություն

Սույն թույլտվությամբ ցանկացած անձի տրամադրվում է «Արիան ԱՄՅու» տառատեսակները (այսուհետ՝ «Տառատեսակներ») անվճար ձեռք բերելու (ներբեռնելու) եւ օգտագործելու իրավունք։ Յուրաքանչյուր ոք կարող է առանց որեւէ սահմանափակման պատճենել, օգտագործել և տարածել դրանք ողջ աշխարհում` հետևյալ պայմաններով ․

1. սույն թույլտվությունը պեպք է ներառվի տարածվող յուրաքանչյուր (թեկուզ եւ մեկ նկարվածք ներկայացնող նիշքի) պատճենի հետ,

2. տառատեսակը կարող է ձեւափոխվել, կամ լրացվել հավելյալ գրանշաններով, սակայն փոփոխված տառատեսակների անվանումները չեն կարող պարունակել «Արիան», «ԱՄՅու», «Թարումյան» բառերը` լինեն դրանք գրված լատինատառ, հայատառ կամ գրային որեւէ այլ համակարգով,

3. փոփոխված տառատեսակները տարածվելու կամ օգտագործվելու դեպքում պետք է ուղեկցվեն նշումով՝ «Արիան ԱՄՅու» տառատեսակի փոփոխման արդյունքում ստեղծված լինելու մասին,

4. տառատեսակները կամ դրանց փոփոխման արդյունքում ստեղծված նմուշները չեն կարող լինել վաճառքի առարկա, սակայն կարող են վաճառվել որպես որեւէ այլ ծրագրային փաթեթի բաղկացուցիչ մաս, եթե վերջինս իրենից ներկայացնում է այլ (ոչ տառատեսակային) բնույթի արտադրանք:

ՏԱՌԱՏԵՍԱԿՆԵՐԸ ՏՐԱՄԱԴՐՎՈՒՄ ԵՆ «ԱՅՆՊԵՍ ԻՆՉՊԵՍ ԿԱՆ», ԱՌԱՆՑ ՀՆԱՐԱՎՈՐ ՈՐԵՒԷ ՏԵՍԱԿԻ ԵՐԱՇԽԻՔԻ։ ՌՈՒԲԵՆ ՀԱԿՈԲՅԱՆԸ (ԹԱՐՈՒՄՅԱՆԸ) ՈՉ ՄԻ ԴԵՊՔՈՒՄ ՊԱՏԱՍԽԱՆԱՏՈՒ ՉԷ ՑԱՆԿԱՑԱԾ, ՆԵՐԱՌԱՅԼ՝ ԱՆՈՒՂՂԱԿԻ ԿԱՄ ՊԱՏՃԱՌԱՀԵՏԵՎԱՆՔԱՅԻՆ ՎՆԱՍԻ ՀԱՄԱՐ, ՈՐԸ ԿԱՐՈՂ Է ՀԱՍՑՎԵԼ ՈՐԵՎԷ ՕԳՏԱԳՈՐԾՈՂԻ` ԿԱՊՎԱԾ ՏԱՌԱՏԵՍԱԿՆԵՐԻ ՕԳՏԱԳՈՐԾՄԱՆ ԿԱՄ ՕԳՏԱԳՈՐԾԵԼՈՒ ԱՆՀՆԱՐԻՆՈՒԹՅԱՆ ԿԱՄ ԴՐԱՆՑ ՀԵՏ ԿԱՊՎԱԾ ԱՅԼ ԳՈՐԾԱՐՔՆԵՐԻ (ԳՈՐԾՈՂՈՒԹՅՈՒՆՆԵՐԻ) ՀԵՏ ։

Տառատեսակների օգտագործման հետ կապված եւ սույն թույլտվության շրջանակներում չպարզաբանված կամ օգտագործման հնարավոր այլ եղանակների թույլտվության հետ կապված հարցերը պետք է համաձայնեցվեն Ռուբեն Հակոբյանի (Թարումյանի) հետ։ Լրացուցիչ տեղեկության համար կարող եք Ձեր նամակները ուղարկել post@tarumian.am էլ.- հասցեով։

Պատճենաշնորհ (c) 1998—2011 Ռուբեն Հակոբյան (Թարումյան)։

http://arian.tarumian.am/?page_id=2
http://arian.tarumian.am/?page_id=13





